
GOUVÈNÈ HOCHUL ANONSE INISYATIV POU EDE MOUN K AP BAY SWEN K AP 
TRAVAY YO  

   
Nou ankouraje anplwaye Eta yo pou yo patisipe nan inisyativ moun k ap bay 
swen k ap travay; Eksplore resous ki disponib yo pou ede founisè swen ki pa 

touche yo   
   

Inisyativ la te lanse pandan Mwa Nasyonal Moun k ap Bay Swen pou Fanmi nan 
mwa novanm lan   

   
  
Gouvènè Kathy Hochul te anonse jodi a yon inisyativ pou sansiblize moun k ap bay 
swen k ap travay ki pa touche yo ak resous nan tout eta a ki disponib pou ede yo. An 
rekonesans ak Mwa Nasyonal pou Moun k ap Bay Swen pou Fanmi jiska novanm epi 
pou jwenn yon pi bon konpreyansyon sou pwoblèm moun k ap bay swen yo ap fè fas, 
Gouvènè Hochul te ankouraje travayè eta yo pou yo reponn yon sondaj sou eksperyans 
yo nan ekilibre travay yo avèk travay bay swen yo epi li ankouraje anplwayè prive yo 
pou yo fè menm bagay la.   
   
"Anplis envestisman istorik pou elaji mendèv swen alontèm nou an, mwen kontan anpil 
pou m restitiye plis pase kat milyon moun k ap bay swen ki pa touche ki deja dedye tan 
ak enèji yo pou pran swen pwòch yo", Gouvènè Hochul te deklare. "Nan rekonèt 
travay sa a kòm yon swen presye ak enpòtan, moun yo ka pi byen konekte ak anpil 
resous ak sipò eta ak lokal yo ki espesifik pou bezwen yo".   
  
Nan rekonèt estrès inik sou moun k ap bay swen k ap travay yo, Biwo Eta pou Moun 
Aje (Office for the Aging, OFA) a ak Depatman Travay (Department of Labor, DOL) Eta 
a te lanse yon pwojè pou fè sondaj sou anplwaye Eta yo epi pi byen konprann enpak 
bay swen genyen sou espas travay la. Inisyativ la ap ankouraje tou Moun k ap Bay 
Swen nan Espas Travay yo (Caregivers in the Workplace), yon gid 32 paj ki bay 
enfòmasyon pou ede anplwayè yo sipòte founisè swen k ap travay yo.   
   
Eta New York gen plis pase kat milyon moun k ap bay swen ki pa touche. Sa yo se 
manm fanmi, zanmi oswa vwazen ki bay yon lòt moun swen ak sipò san konpansasyon, 
tankou yon mari oswa madanm, yon paran ki pi gran, timoun, oswa yon moun ki gen 
maladi kwonik oswa lòt kondisyon medikal.   

Moun k ap bay swen ki pa touche yo fè yon seri travay pou pwòch yo, tankou akonpaye 
yo nan randevou medikal, bay èd pou benyen ak abiye, asistans pou fè acha ak 
preparasyon manje, transpò, peye bòdwo, pwòpte nan kay la tankou koupe gazon oswa 
debleye nèj, ak plis ankò. Poutan, plis pase 50 pousan moun ki nan wòl sa a pa 
idantifye tèt yo kòm moun k ap bay swen.   
   
Moun kap bay swen yo kontribye nan sistèm swen alontèm New York nan fason ki ka 
mezire. AARP estime ke sèvis moun k ap bay swen ki pa touche yo bay t ap koute 
apeprè 32 milya dola chak ane.   
   
New York te dirije yon apwòch milti-estrateji pou ede moun k ap bay swen a fanmi yo, 
atravè envestisman istorik nan mendèv swen alontèm, sèvis relèv ak sèvis gadri sosyal 
pou adilt yo ofri nan biwo eta ak lokal pou moun ki aje, yon pwogram istorik konje peye 
pou fanmi, lwa sou konje maladi, ak plis ankò. Moun ki bezwen sipò k ap pran swen yon 
granmoun aje oswa yon moun ki andikape ka kontakte liy asistans NY Connects nan 1-
800-342-9871 oswa Repètwa Resous NY Connects, yon resous ou fè konfyans pou 
enfòmasyon objektif gratis sou sèvis ak sipò alontèm nan Eta New York.   
   
Apeprè youn nan sis anplwaye Etazini se yon moun k ap bay yon fanmi oswa yon 
zanmi swen. An mwayèn, moun sa yo pase plis pase 20 èdtan pa semèn ap bay kèk 
fòm swen.   
   
Biznis Etazini yo pèdi jiska 33.6 milya dola chak ane nan woulman ki gen rapò ak moun 
k ap bay swen, absans, ak pèt pwodiktivite, dapre yon estimasyon. Sa gen ladan 
sitiyasyon kote moun k ap bay swen yo pa gen chwa ke rive anreta oswa kite travay 
bonè, fè apèl nan telefòn pandan tan travay, kite travay pou reponn a ijans, oswa 
manke travay nèt. Anplwaye yo te chwazi tou pou yo abandone pwomosyon, yo te soti 
nan aplentan pou pase kòm tan pasyèl oswa kite travay nèt pou kontinye travay ap bay 
swen yo.   
   
Pou moun k ap pran swen yon moun ki pi gran ak yon timoun an menm tan, 85 pousan 
te fè eksperyans sentòm sante mantal ak 52 pousan te rapòte panse swisid, dapre Sant 
Ameriken pou Kontwòl ak Prevansyon Maladi (Centers for Disease Control and 
Prevention, CDC). Lòt done ki soti nan National Alliance for Caregiving ak AARP te 
jwenn ke 70 pousan nan moun k ap bay swen k ap travay soufri difikilte ki gen rapò ak 
travay akòz wòl doub yo; epi 69 pousan moun k ap bay swen yo rapòte yo te oblije re-
òganize orè travay yo, diminye èdtan yo, oswa pran konje san peye pou yo ka reponn 
ak responsablite yo.   
   
Yon nimewo ki sanble -70 pousan - rapòte omwen yon sentòm sante mantal, ki gen 
ladan anksyete, depresyon, panse swisid, twomatis COVID pwovoke. Gen plis nan 
done sa yo ki sou pajwèb founisè swen k ap travay Biwo pou Moun Aje yo.  
   
Greg Olsen, ki se Direktè Biwo Eta New York pou Granmoun Aje a, te deklare, 
"Biwo Eta pou Moun Aje yo ak Depatman Travay Eta a te lanse inisyativ nou pou moun 
k ap bay swen k ap travay yo lè yo konnen estrès inik sou moun k ap bay swen yo 

ansanm ak enpak ekonomik yo pou biznis yo ak volonte yo pou ede yo. An reyalite, plis 
pase 90 pousan nan depatman Resous Imèn vle fè plis pou sipòte moun k ap bay swen 
k ap travay, men yo pa sèten kisa pou yo fè, epi 75 pousan nan moun yo fè anplwayè 
yo konfyans epi yo gen plis chans pou yo itilize enfòmasyon anplwayè yo bay yo. Nou 
konnen tou 55 pousan moun k ap bay swen yo pa idantifye tèt yo kòm moun k ap bay 
swen, kidonk resous ak videyo nou kreye ansanm yo ap ede moun yo konprann yo pa 
poukont yo. Etid nou sou Moun k ap Bay Swen k ap Travay la deja ede rakonte istwa 
enpak moun k ap bay swen nan Eta New York, men gen plis done ki nesesè. Nou 
ankouraje tout biznis yo pou yo distribye sondaj sa a bay anplwaye yo ansanm ak anpil 
zouti ki disponib pou ede moun k ap baay swen yo idantifye tèt yo, aprann sou entansite 
bay swen yo, epi jwenn sipò".   
  
Komisè Depatman Travay Eta New York la, Roberta Reardon, te deklare, "Pou anpil 
Nouyòkè, lè yo soti nan biwo travay yo, jounen travay yo poko sou wout fini. Lè 
Nouyòkè sa yo rive lakay yo, yo kontinye pran swen yon pwòch, san touche. Presyon 
travay domestik la ka gen yon gwo efè fizik ak emosyonèl sou moun k ap bay swen yo. 
Sondaj sa a fè pati angajman Gouvènè Hochul pran pou jwenn ak aplike solisyon reyèl 
pou sipòte manm esansyèl sa yo nan mendèv nou an".  
   
Anpil anplwaye New York bay sipò chak jou pou yon granmoun aje, timoun, oswa yon 
moun ki gen yon andikap, dapre done preliminè ki soti nan sondaj Eta New York sou 
moun k ap bay swen yo k ap travay yo. Apeprè 54 pousan anplwaye ap pran swen yon 
moun; 28 pousan ap pran swen de moun; 8 pousan ap pran swen twa moun; ak 11 
pousan ap pran swen kat oswa plis moun.   
   
Rezilta preliminè sa yo montre tou ke 32 pousan nan anplwaye yo ede moun 22 èdtan 
oswa plis pa semèn; 16 pousan ede moun yo pou ant 15 èdtan ak 21 èdtan pa semèn; 
27 pousan ede moun pou ant uit èdtan ak 14 èdtan pa semèn; epi 26 pousan ede moun 
pou jiska sèt èdtan pa semèn.   
   
Pou patisipe nan inisyativ moun k ap bay swen k ap travay yo, yo ankouraje anplwayè 
yo pou yo pataje:    

• Gid pou Moun k ap Bay Swen nan Espas Travay la avèk ajans patnè, 
anplwayè piblik ak prive.   

• Videyo Gid Moun k ap Swen ki fèk pibliye ki ede moun yo idantifye tèt yo 
kòm moun k ap bay swen epi dirije yo nan sipò ak lòt resous.  

• Sondaj moun k ap bay swen k ap travay yo avèk kòlèg, zanmi, fanmi ak 
anplwaye yo.   

• Endis Entansite Moun k ap Bay Swen avèk tout moun k ap bay swen, ki 
gen ladan moun k ap bay swen k ap travay ak sila ki p ap travay yo.   

• Pòtay Edikasyon ak Fòmasyon pou Moun k ap Swen ki Baze sou Prèv, ki 
disponib gratis pou nenpòt moun k ap bay swen nan New York atravè yon 
patenarya ant Trualta ak Biwo Eta a pou Moun Aje.   

• Repètwa Resous NY Connects nan Tout Eta a pral ede moun chèche 
sèvis lokal pa mwayen kòd postal oswa sèvis.   

